
w  M. le Président.- Ech bieden Iech, der 
Madame Minister nozelauschteren.
w  Mme Françoise Hetto-Gaasch, Ministre 
des Classes moyennes et du Tourisme.- …dass 
grad an deene verschiddene Beräicher vum 
Commerce och déi Leit eng Plaz fannen, déi 
net onbedéngt déi grouss Qualifikatiounen 
hunn. An esou vill där Méiglechkeeten hu mer 
net méi an eisem Land, well d’Industrie déi Pla-
zen och net méi esou huet. Duerfir, mengen 
ech, sollte mer frou sinn, fir all déi Leit iwwert 
deen dote Wee op esou Plazen och ënnerdaach 
kënnen ze kréien.
Et schéngt mer och kloer, dass duerch d’Verlän-
gerung vun den Öffnungszäiten de Stress, deen 
ee soss awer um Samschdeg Owend hat, wann 
ee wollt seng Kommissioune maachen, dass 
deen net méi am selwechte Mooss besteet an 
dass dat ganz sécher en Avantage ass fir eng 
ganz Rei vu Konsumenten. Ech denken do zum 
Beispill un Elteren, déi samschdes ganz dacks 
mat hire Kanner an de Sportsclibb ënnerwee 
sinn an déi dann awer nach kënnen owes hir 
Kommissioune maachen.
Schlussendlech wëll ech kuerz op déi zweet Än-
nerung hiweisen, déi mat dësem Gesetz age-
fouert gëtt, an zwar ass dat déi Méiglechkeet fir 
eenzel Commerçanten, fir eemol am Joer 
d’ganz Nuecht opzemaachen, fir ee speziellt 
Evenement ze organiséieren oder de Lance-
ment vun engem neie Buch oder engem neie 
Smartphone oder, oder, oder, fir e Gebuertsdag 
ze feieren. Dat huet dat aktuellt Gesetz net er-
laabt, a mir wollten awer eise Commerçanten 
déiselwecht Méiglechkeet ginn, déi och am 
Ausland besteet.
Voilà, Här President, Dir Dammen an Dir Hären, 
ech géif zum Schluss nach just dann dem Här 
Henckes wëllen op seng Froen äntwerten. Dir 
hutt gesot, e Vetorecht fir d’Gewerkschaften. 
Ech gesinn et net als e Vetorecht fir d’Gewerk
schaften. Ech gesinn deen Accord - mir 
schwätze jo vun deem Accord, dee muss fonnt 
ginn -, ech gesinn et als en Entgéintkomme fir 
d’Salariéën.
Dann hutt Der gefrot, wéi dat mat deem Kol-
lektivvertrag wär. Also, et ass esou, déi kleng 
Geschäfter, déi Der an enger Grande-surface 
mat dran hutt, do mécht jiddwereen am Prin-
zip säin eegene Kollektivvertrag. Dat si jo 
selbststänneg Betriber, déi selwer hir eege Leit 
beschäftegen. Wann eng Grande-surface dat fir 
déi wëllt matmaachen, schéngt dat mer méig-
lech ze sinn, mä ech denken, dass et juristesch 
ganz schwéier gëtt, well dat si jo Locatairen, 
déi och ganz dacks wiesselen, soudass ech den-
ken, dass et am Prinzip einfach besser ass, wa 
jiddweree säin eegene Kollektivvertrag do 
ofwéckelt.
An dann zu der Formulatioun wollt ech Iech 
soen, dass de Conseil d’État den Text jo avi-
séiert huet an och redresséiert huet, soudass 
deen Text dann och wäert seng Richtegkeet 
hunn.
An dann hat Der nach d’Fro gestallt iwwer hir 
Bailen an hir jeeweileg Kontrakter. Also, d’Ge-
setz ass applicabel och fir déi bestehend Kon-
trakter, dass déi kleng net kënnen obligéiert 
ginn, esou wéi dat dann eben ofgemaach ass 
tëscht dem grousse Patron an deene klenge 
Geschäfter, déi an der Grande-surface matsët-
zen.
Voilà, ech soen Iech Merci fir d’Nolauschteren 
an ech wënsche mer, dass dëst Gesetz eng 
grouss Ënnerstëtzung kritt.
Merci.
w  Une voix.- Très bien!
w  M. le Président.- Merci der Madame Mi-
nister. Domadder wär d’Diskussioun ofgeschloss 
a mir kommen zur Ofstëmmung iwwert de Pro-
jet de loi.
Vote sur l’ensemble du projet de loi 6403 et 
dispense du second vote constitutionnel
D’Ofstëmme fänkt un. Fir d’éischt déi per-
séinlech Stëmmen. De Vote par procuration. 
De Vote ass ofgeschloss an de Projet de loi 
6403 ass ugeholl mat 50 Jo-Stëmme géint 10 
Nee-Stëmmen.
Ont voté oui: Mmes Diane Adehm, Sylvie Andrich-
Duval (par Mme Christine Doerner), Nancy 
Arendt (par M. Lucien Clement), MM. Fernand 
Boden, Lucien Clement, Mme Christine Doerner, 
MM. Emile Eicher, Félix Eischen, Mme Marie-Josée 
Frank, MM. Léon Gloden, Norbert Haupert, Ali 
Kaes, Marc Lies, Mme Martine Mergen (par M. 
Raymond Weydert), MM. Paul-Henri Meyers, Lau-
rent Mosar, Marcel Oberweis, Gilles Roth, Jean-
Paul Schaaf, Mme Tessy Scholtes, MM. Marc 
Spautz, Robert Weber, Lucien Weiler, Raymond 
Weydert, Serge Wilmes et Michel Wolter (par Mme 
Diane Adehm);

MM. Marc Angel (par M. Roger Negri), Alex Bo-
dry, Mme Claudia Dall’Agnol, MM. Fernand Die-
derich, Georges Engel, Ben Fayot, Claude Haagen, 
Jean-Pierre Klein, Lucien Lux, Mme Lydia Mutsch, 
MM. Roger Negri, Ben Scheuer et Mme Vera 
Spautz;
MM. Claude Adam, François Bausch, Félix Braz, 
Camille Gira, Henri Kox, Mmes Josée Lorsché et 
Viviane Loschetter;
MM. Jean Colombera, Gast Gibéryen, Jacques-
Yves Henckes et Fernand Kartheiser.
Ont voté non: MM. André Bauler, Eugène Berger, 
Xavier Bettel, Mme Anne Brasseur, MM. Fernand 
Etgen, Paul Helminger, Claude Meisch, Mme Lydie 
Polfer et M. Carlo Wagner;
M. Serge Urbany.
Gëtt d’Chamber d’Dispens vum zweete Vote 
constitutionnel?
(Assentiment)
Et ass also esou décidéiert.
Mir kommen dann elo zum Projet de loi 6341, 
eng Ofännerung vum Gesetz iwwert d’Forma-
tion professionnelle. Hei ass d’Riedezäit nom 
Basismodell festgeluecht. Et hu sech bis elo 
ageschriwwen: déi Häre Wilmes, Bauler a 
Kartheiser. D’Wuert huet elo de Rapporteur 
vum Projet de loi, den honorabelen Här Fer-
nand Diederich. Här Diederich, Dir hutt 
d’Wuert.�  
�  

8. 6341  - Projet de loi modifiant la 
loi modifiée du 1er décembre 1992 
portant�  
1. création d’un établissement public 
pour le développement de la forma-
tion professionnelle continue et 
2. fixation des cadres du personnel 
des Centres de formation profession-
nelle continue
Rapport de la Commission de l’Éducation 
nationale, de la Formation professionnelle 
et des Sports
w  M. Fernand Diederich (LSAP), rapporteur.- 
Merci, Här President. Mesdames Ministeren an 
Häre Ministeren, léif Kolleeginnen a Kolleegen, 
den Objet vun dësem Projet de loi besteet do-
ranner, dat modifizéiert Gesetz…
w  M. le Président.- Ech bieden Iech wierk-
lech nozelauschteren.
w  M. Fernand Diederich (LSAP), rapporteur.- 
…dat modifizéiert Gesetz vum 1. Dezember 
1992 iwwert d’Schafung vun engem Établisse-
ment public fir d’Entwécklung vun der Forma-
tion professionnelle continue souwéi d’Fest-
leeung vun de Personalkadere vun deene res-
pektiven Zentren ofzeänneren.
Den INFPC, deen ënnert der Tutelle vum Minis-
tère vun der Éducation nationale fonctionnéiert, 
ass 1992 entstanen, wou et der Regierung 
drëm gaang ass, déi ëmmer méi grouss Be-
deitung vun der Formation professionnelle con-
tinue am Kader vun der wirtschaftlecher a so-
zialer Entwécklung vum Land ze ënner-
sträichen.
Am Laf vun der Zäit hunn d’Missioune vum 
INFPC evoluéiert. Sou huet de Regierungsrot 
vum 20. Dezember 2000 dem Institut eng Rei 
Missioune ginn, sou zum Beispill d’Analys vun 
de Kofinanzéierungsdemanden, déi vun de Lët-
zebuerger Firmen agereecht goufen, fir vun 
enger staatlecher Hëllef fir hir entspriechend In-
vestissementer ze profitéieren.
A senger Sitzung vum 30. Mee 2008 huet de 
Regierungsrot säin Accord gi fir d’Schafung am 
Kader vum INFPC vun engem Observatoire na-
tional de la formation, deen als Objektiv huet, 
der Politik an de private Strategien um Gebitt 
vun der Beruffsausbildung noutwendeg an 
nëtzlech Informatiounen ze liwweren.
De Gesetzprojet, deen eis hei virläit, besteet aus 
dräi Artikelen. Am Artikel 1 gëtt den Artikel 2 
vum modifizéierte Gesetz vun 1992 folgender-
moossen ofgeännert.
Den INFPC huet folgend Missiounen:
- d’Promotioun vun der Formation continue am 
wirtschaftlechen a sozialen Ëmfeld;
- d’Bedeelegung un der Ausaarbechtung vu 
Konzepter fir d’Beruffsausbildung tout au long 
de la vie;
- d’Participatioun un der Verwierklechung vun 
den Objektiver, déi am Gesetz vum 19. Dezem-
ber 2008 iwwert d’Reform vun der Beruffsaus-
bildung definéiert sinn - heizou zielen 
d’Schafung vun den Aktivitéite vun Initiatioun, 
vu Recyclage, vun Ëmschoulung souwéi d’Rea-
lisatioun vu Projeten am Interesse vum techno-
logesche Fortschrëtt an der pädagogescher In-
novatioun -;
- d’Organisatioun vun Etüden, déi derzou bäi-
droe sollen, de bestehenden Ausbildungssys-
tem ze verbesseren - dëst als Observatoire na-
tional de la formation -;

- d’Preparatioun vun den néidegen Dokumen-
ter am Hibléck op d’Analys vun den Aus-
bildungspläng, déi d’Entreprisë beim Minister 
vun der Éducation nationale areechen, fir esou 
der berodender Kommissioun, déi duerch de 
Code du Travail agesat ass, ze erlaben, hirer 
Missioun gerecht ze ginn.
Am Artikel 2 gëtt den Artikel 3 vum selwechte 
Gesetz folgendermoosse geännert:
Den Institut gëtt geleet vun engem Verwal-
tungsrot, dee sech paritéitesch zesummesetzt 
aus sechs Vertrieder vun de Ministèrë souwéi 
sechs Vertrieder vun de concernéierte 
Chambres professionnelles salariales a patro-
nales, an zwar zwee Vertrieder vum Ministère 
vun der Éducation nationale a jee ee Vertrieder 
vun dem Ministère des Finances, dem Ministère 
du Travail, dem Ministère de l’Économie  
an dem Ministère des Classes moyennes. 
D’Chambres des Métiers, de Commerce, des 
Fonctionnaires et Employés publics an d’Agri-
culture hu je ee Vertrieder, während d’Chambre 
des Salariés der zwee huet, bedéngt, wéi Der 
wësst, duerch d’Fusioun vun der Chambre du 
Travail an der Chambre des Employés privés.
D’Membere vum Verwaltungsrot gi vum Regie-
rungsrot ernannt a révoquéiert op Virschlag 
vun dem Ministère respektiv de Ministèrë res-
pektiv de Beruffschamberen. D’Mandat ass 
fixéiert op eng Dauer vun dräi Joer an ass re-
nouvelabel. D’Membere vum Conseil d’admi-
nistration hu Recht op Indemnitéiten. Si be-
fannen haaptsächlech iwwert d’allgemeng Poli-
tik vum Institut, iwwert d’Astellung vu Personal, 
iwwer geriichtlech Aktiounen, iwwert d’Unhue-
lung vun engem interne Reglement, iwwert de 
jährlechen Aktivitéitsrapport, de Budget, déi 
jährlech Konte souwéi déi néideg Uschafung 
vun Immobilien.
Fir all Member gëtt e Suppléant genannt, fir en 
eventuell ze ersetzen, wann e feelt, wann en 
empêchéiert ass oder och eng länger Zäit säi 
Mandat net kann ausüben.
Am Artikel 3 vum Projet de loi gëtt festgehalen, 
datt nom Artikel 3 een Artikel 3bis agefügt gëtt, 
dee beseet, datt de Verwaltungsrot vun engem 
Conseil scientifique assistéiert gëtt fir déi Aktivi-
téiten, déi mam Observatoire de la formation 
zesummenhänken, deen heimat méi eng wës-
senschaftlech Assise kritt. En ass composéiert vu 
Vertrieder vun der Universitéit an der wëssen-
schaftlecher Recherche, vu Responsabele fir 
Etüden a Statistiken, vu Spezialiste vum Terrain 
a qualifizéierte Perséinlechkeeten.
De Conseil scientifique begräift maximal siwe 
Memberen, dovunner fënnef wëssenschaftlech 
Experten, de President vum Verwaltungsrot 
souwéi de responsabele Projetschef vum Obser-
vatoire. De Conseil gëtt sech e Règlement de 
fonctionnement interne. D’Indemnitéiten an 
d’Jetons de présence vun de Leit, déi un de Ré-
uniounen deelhuelen, ginn duerch Règlement 
grand-ducal fixéiert.
Bon, d’Missioune vum Conseil scientifique be-
stinn doranner, eng global Evaluatioun vun de 
Fuerschungsaktivitéite vum Observatoire vum 
vergaangene Joer ze maachen an dem Verwal-
tungsrot doriwwer e Rapport ze maachen, säin 
Avis ofzeginn iwwer all neie Projet an all wës-
senschaftlech Froen, déi de Verwaltungsrot him 
ënnerbreet, säi Bäitrag ze liwwere fir déi wës-
senschaftlech Qualitéit vun de Fuerschungsaar-
bechte vum Observatoire souwéi Propositiou-
nen ze maachen am Hibléck op nei Projeten a 
Fuerschungsaktivitéiten.
Här President, Dir Dammen an Dir Hären, den 
Objectif vun dësem Projet de loi besteet also 
doranner, dem Observatoire national de la for-
mation eng legal Basis innerhalb vum INFPC ze 
ginn. D’Zesummesetzung an d’Missioune vu 
bestehende respektiv neie Gremie gi festge-
luecht, fir esou déi strukturell a personell Viraus-
setzungen ze schafen, fir sech ënner verbesserte 
Bedéngungen den Défien ze stellen, déi an Zu-
kunft am Kader vun der Formation continue op 
eis wäerten duerkommen a wourop mer déi 
richteg Äntwerte musse fannen am Interesse 
vun eiser wirtschaftlecher Entwécklung a be-
sonnesch vun eise Jugendlechen.
An deem Sënn, Här President, wëll ech den Ac-
cord vu menger Fraktioun zu dësem Projet de 
loi ginn an ech soen Iech och Merci fir d’No-
lauschteren.

w  Plusieurs voix.- Très bien!
w  M. le Président.- Merci dem Här 
Rapporteur. Als éischte Riedner ass den Här 
Serge Wilmes agedroen. Här Wilmes, Dir hutt 
d’Wuert.
Discussion générale
w  M. Serge Wilmes (CSV).- Här President, 
léif Kolleeginnen a Kolleegen, fir d’éischt wëll 
ech dem Rapporteur, dem Fernand Diederich, 
villmools Merci soe fir säi schrëftlechen an elo 
grad och mëndleche Rapport. En huet dat jo 
ganz detailléiert hei gemaach an eis erkläert, 
ëm wat et an dësem vläicht méi klenge Ge-

setzesprojet, mä dowéinst awer net méi 
onwichtege Gesetzesprojet u sech geet.
Et kléngt vläicht net interessant, wann een elo 
seet, hei hu mer en INFPC, dee mécht Weider-
bildung, a mir maachen en Observatoire natio-
nal de la formation, deem gi mer eng legal Ba-
sis, déi kéint een esou als secondaire ofstempe-
len. Mä et ass awer ee ganz wichtege Gesetzes-
projet. Ech mengen, all Projet ass hei wichteg, 
dee mer hei stëmmen, och deen heiten. An en 
huet dowéinst och seng Opmierksamkeet ver-
déngt.
De Fernand Diederich huet elo grad gesot, wat 
den Haaptobjektiv ass. Mir sollen deem Obser-
vatoire national de la formation eng legal Basis 
ginn, an ech wéilt mech haaptsächlech op 
deen do och da konzentréieren, well et ass 
emol eng Kéier interessant ze kucken, wat en 
da mécht.
E steet wéi gesot am Kader, am Zeeche vun der 
Weiderbildung, engem Thema, wat jo ganz 
wichteg ass, iwwert dat mer jo och vill hei-
banne schwätzen, well et jo och als ee vun de 
Schlësselen ugesi gëtt géint de Kampf vum 
Chômage (veuillez lire: am Kampf géint de 
Chômage), engem vun de Problemer vun ei-
sem Land. Zum Rappel: 6,1% Chômeuren hu 
mer. Mir maache vill Mesuren dergéint. Mir 
probéieren, dat an de Grëff ze kréien. Hei ass 
elo vläicht een Deel dovunner. An zwar mat 
engem Observatoire, dee ganz genau analy-
séiert, wou dann haaptsächlech Problemer 
sinn, wann een zum Beispill net sech integréiert 
um Aarbechtsmaart. Wat ass do schifgelaf? Wat 
ass an der initialer Ausbildung net riichtgelaf? 
Wou muss Weiderbildung gemaach ginn? An 
dowéinst mécht ee jo och da Studien. Dat ass 
jo haaptsächlech den Objet, deen e mécht.
E mécht Studien, fir genau ze kucken, wéi den 
Iwwergang haaptsächlech tëschent der Schoul 
an dem Beruffsliewen ausgesäit. An do huet en 
och schonn interessant Studië lafen, wou 
Schüler gekuckt ginn, déi aus der Formation 
professionnelle kommen, aus der Formatioun 
vum Technicien, aus dem Gesondheetsberuff, 
aus de Sozialberuffer, wéi déi iwwer siwe Joer 
do eben evoluéiert hunn. A gekuckt gëtt ge-
nee: Wat ass mat hinne geschitt, wéi se en Di-
plom am Grapp haten, wéi se erauskomm sinn 
aus der Schoul? Wéi laang hu se gebraucht, fir 
sech herno ze integréieren an engem Beruff? 
Wat hu se do fir e Beruff kritt? Ass et an deem 
Beräich, wou se en Diplom och hunn derfir? 
Ass et en anere Beräich? Wat sinn d’Aarbechts-
konditiounen, déi se kréien? Genee also den 
Typ, d’Natur vun de Kontrakter. A virun allem 
eben och: Wéi laang hu se dofir gebraucht? 
Dat gëtt alles analyséiert, an da gëtt ebe 
gekuckt: Kann een erausfannen, o.k., konnt 
deen elo wierklech mat deem Diplom, deen en 
an der Schoul kritt huet, sech direkt integréie-
ren oder net?
Da kann ee jo e Profil och vun engem, deen aus 
der Schoul kënnt, méi kloer preziséieren a mat 
deem ofstëmmen, wat mer an der Beruffswelt 
herno sichen. Dat ass jo déi berühmten Inadé-
quatioun, déi mer de Moment kennen tëschent 
de jonke Chômeuren, déi um Aarbechtsmaart 
landen an déi dacks net deen Diplom hunn, 
dee se bräichten, fir herno eng Aarbechtsplaz 
ze fannen. Dat ass ee vun den Haaptproblemer 
vum Jugendchômage. Hei kéinte mer elo genee 
erausfannen: Wou sinn d’Defiziter? Wou leien 
eis Problemer am Schoulwiesen, fir kënnen dat 
och ze verbesseren? An dofir huet deen also 
schonn eng wichteg Aufgab, deen Observa-
toire national de la formation. Dee kritt elo eng 
legal Basis.
Elo kann ee soen, mir maache vill Studien. 
Iwwerlappe sech déi Studien net vläicht alle-
guerten herno, datt se sech iwwerschneiden, 
datt et double Emploi ass? Well et gëtt jo nach 
aner Instituter, wéi de CEPS oder wéi d’Uni. Mä 
do huet eis awer kloer d’Ministesch och an der 
Kommissioun verséchert, dat sinn awer aner 
Objeten, aner kloer Themen, déi déi analyséie-
ren. Zum Beispill kuckt CEPS/Instead éischter, 
wat d’Demandeurs d’emploi fir e Profil hunn. 
Hei geet et jo kloer ëm déi, déi aus der Schoul 
kommen. An d’Uni kuckt virun allem Master
studenten am Moment, wéi déi sech herno um 
Aarbechtsmaart integréieren.
Duerfir ass et also hei och keen double Emploi, 
an duerfir ass et gutt, datt mer deem heiten elo 
eng legal Basis ginn, mat deem e seng Aar-
bechte ka weidermaachen. An duerfir si mir 
och als CSV-Fraktioun heimadder averstanen a 
wäerten dee Gesetzesprojet hei stëmmen.
w  Plusieurs voix.- Très bien!
w  M. le Président.- Merci dem Här Wilmes. 
Als nächste Riedner ass den Här Bauler 
agedroen. Här Bauler, Dir hutt d’Wuert.
w  M. André Bauler (DP).- Merci, Här Pre-
sident. Ech wollt fir d’éischt dem Rapporteur, 
dem honorabele Kolleeg Fernand Diederich, 
häerzlech Merci soe fir säin ausféierleche Be-
richt. Deem ass u sech eigentlech näischt méi 
bäizefügen,…

w  Une voix.- Très bien!
(Brouhaha général)

w  M. André Bauler (DP).-…ausser datt mir 
nach als Demokratesch Partei wéilte soen, datt 
mer ganz zefridde sinn, datt dësen Observa-
toire national de la formation, dee jo eng wich-
teg Aarbecht ze verriichten huet, elo endlech 
op eng legal Basis kënnt.
Wat eis als DP besonnesch um Häerz läit, dat 
ass déi prospektiv Aarbecht, déi dësen Obser-
vatoire ënner anerem erfëlle soll, virun allem, 
wann et drëm geet, zukünfteg Beruffer am Vir-
aus ze detektéieren, d’Kompetenzen, déi do-
madder verbonne sinn, virauszegesinn, a mat 
de Betriber zesummen déi Iwwerleeungen a 
Prospektiounen a konkret Aktiounen ëmzeset-
zen. Dat hëlleft ënner anerem an ënner Ëm-
stänn d’Aarbechtlosegkeet ze vermeiden oder 
Aarbechtslosegkeet ofzebauen, an dat muss eist 
Haaptzil sinn.
Dëst gesot ginn ech den Accord vu menger 
Fraktioun a soen Iech Merci fir d’Opmierksam-
keet.

w  Plusieurs voix.- Très bien!

w  M. le Président.- Merci dem Här Bauler. 
Als leschte Riedner ass den Här Kartheiser 
agedroen.
(Interruptions)

w  M. Fernand Kartheiser (ADR).- Här Pre-
sident, Dir Dammen an Dir Hären, elo kréie 
mer also en Observatoire de la formation, wat 
sécher net schlecht ass, mä et muss een awer 
och soen, datt, fir en Androck ze kréie vun der 
Formatioun hei am Land, et dacks duergeet fir 
mat de Patronen ze schwätzen an ze héieren, 
wat déi fir Kloen hunn notamment iwwert den 
Niveau vun deene Leit, déi aus eisem Lëtze-
buerger Schoulsystem erauskommen. Ech 
mengen, wann een dat géif eescht huelen, wat 
eist Patronat géif soen, an och déi Examen, déi 
beim Stat gemaach ginn, ech mengen, dann 
hätt een d’Defiziter am Schoulsystem scho 
ganz séier analyséiert. Et muss een da just de 
Courage hunn, dat och ze soen an dann och 
déi néideg Mesuren ze huelen.
Mir kënnen eis och nach eng zweet Fro stellen. 
Mir hunn elo deen Observatoire, dee mer be-
gréissen, an ech soen dem Här Rapporteur aus-
drécklech Merci fir dee gudde Rapport, deen e 
gemaach huet. Mä mir kréien net nëmmen dë-
sen Observatoire, mir hunn och nach ee vum 
Marché de l’emploi, deen ënnerwee ass. Mir 
hunn och d’Statistiken, déi am Éducatiounsmi-
nistère selwer opgestallt ginn. A wéi esou dacks 
stellt sech dann d’Fro, ob et net besser wär, 
Ressourcen zesummenzeleeën, amplaz datt 
mer elo zwou oder dräi Plazen hunn, déi esou 
Etüde maachen. Alles dat kascht Geld, an et 
wär besser, Synergien ze schafe wéi double 
oder triple Emploi.
An eng lescht Bemierkung: Mir hätten dat Ge-
setz hei ganz sécher net gestëmmt, wann all 
déi Dispositiounen drastoe bliwwe wären, déi 
géint d’Protektioun vun der Sphère privée ver
stouss hunn. Alt erëm eng Kéier huet d’Regie-
rung hei um Ufank e Projet de loi proposéiert, 
eis virgeluecht, deen u sech den Honger vum 
Stat no Daten demonstréiert huet, a mir 
mussen einfach als Stat léieren, datt de Stat we-
der soll alles wëssen nach däerf alles wëssen 
nach muss alles wëssen!
Mir mussen als Stat eis limitéieren an erëm eng 
nei Kultur vun der Protektioun vum private 
Liewe kréien. De Statsrot hat dat mat Recht kri-
tiséiert. Et ass gutt, datt dat fale gelooss ginn 
ass. An nëmmen, well déi Ingérence an d’Pri-
vatliewen net méi an engem Gesetz ass, 
nëmmen dowéinst kann d’ADR dat haut mat-
stëmmen.
Nach eemol: Mir soen dat och am Zesummen-
hang mam Gesetz iwwert de glieserne Schüler. 
Fir eis als Partei steet d’Protektioun vun der Pri-
vatsphär ganz uewen op der Prioritéitelëscht. 
An e Gesetz, dat géint esou e Prinzip verstéisst, 
géife mir sécher net matstëmmen.
Merci.

w  Une voix.- Très bien!

w  M. le Président.- Merci dem Här 
Kartheiser. D’Wuert kritt elo d’Madame Éduca-
tiounsministesch Mady Delvaux-Stehres.
(Interruptions et hilarité)

w  Mme Mady Delvaux-Stehres, Ministre de 
l’Éducation nationale et de la Formation profes-
sionnelle.- Merci, Här President. Och ech wéilt 
mech uschléissen un d’Mercien un de 
Rapporteur, den Här Diederich, deen dëse méi 
technesche Rapport virgestallt huet. Ech freeë 
mech iwwert dee breede Konsens hei an dësem 
Parlament a wéilt da just rappeléieren, dass den 
INFPC - Institut national de formation profes-
sionnelle continue - effektiv säit 1992 besteet 
an dass en elo eng nei Missioun derbäi kritt. 
Hie gëtt elo Observatoire national de la forma-

tion, dat ass keen double Emploi mat aneren 
Observatoiren, déi mer hunn.
Deen Observatoire ass scho laang gefrot ginn - 
säit ech mech kann erënneren - an den Obser-
vatoire besteet doranner, dass en ënnersicht: 
Déi Jugendlech, déi aus eisem Schoulsystem 
erauskomme mat engem Diplom, wou sinn déi 
zwee Joer duerno, dräi Joer duerno, fënnef Joer 
duerno? Well mir wëssen effektiv ganz gutt, wéi 
vill Schüler mat engem Diplom aus eisem 
Schoulsystem erauskommen. Mir kënnen awer 
net novollzéien, ob déiselwecht Schüler an hi-
rem Beruff dra bliwwe sinn oder ob se no e 
puer Joer an en anere Beruff gewiesselt hunn.
An et ass dat, wou ëmmer erëm gesot gëtt, 
dass net de Ministère, mä eis Ekonomie an 
d’Aarbechtswelt Informatioune brauch, fir ze 
wëssen: Wat ass de Profil, dee gebraucht gëtt, 
a mat wéi engem Profil geet ee wouhinner 
schaffen? Dat ass also déi Informatioun, déi 
mer hoffen iwwert dësen Observatoire zesum-
menzekréien.
Effektiv hat ech an deem éischte Projet de loi 
drageschriwwen, dass d’Autorisatioun, fir déi 
Datebank ze exploitéieren, sollt iwwert 
d’Chamber gi ginn, well dat ass jo deen 
héchste Gremium, dee mer hei am Land hunn, 
a wann deen autoriséiert, dass déi Donnéeën 
däerfen opgehuewe ginn, da wär dat iwwer 
Gesetz festgeluecht. De Conseil d’État huet dat 
verworf. Mir hunn elo eng Autorisatioun uge-
frot an der Dateschutzkommissioun, déi dann 
an normaler Prozedur d’Autorisatioun gëtt, mä 
also ech... à moins, dass haut eng Autorisatioun 
komm wär, war ech gëschter nach net an der 
Kenntnis, datt mer d’Autorisatioun hunn.
Dat heescht also, dass mir zwar elo e Gesetz 
stëmmen, wou mer kënnen en Observatoire 
grënnen, mä esou laang wéi mer d’Autorisa-
tioun net hunn, kann deen Observatoire net 
schaffen! Dat wollt ech just hei zur Informa-
tioun vun dësem Parlament soen.
Ech freeë mech awer driwwer, dass et ge-
stëmmt gëtt, a wa mer d’Autorisatioun dann 
hunn, dass déi Informatiounen, déi mer säit 
Jore froen, dass mer déi dann och kënnen 
erhiewen. Duerfir soen ech Iech villmools Merci 
fir déi breet Zoustëmmung an ech waarden, 
esou wéi Dir, huelen ech un, mat grousser 
Spannung op déi éischt Resultater vun deem 
Observatoire.
Merci.

w  M. le Président.- Merci der Madame Mi-
nistesch. Domadder wär d’Diskussioun ofge-
schloss a mir kommen zur Ofstëmmung iwwert 
de Projet de loi.
Vote sur l’ensemble du projet de loi 6341 et 
dispense du second vote constitutionnel
D’Ofstëmme fänkt un. Fir d’éischt déi per-
séinlech Stëmmen. De Vote par procuration.
De Vote ass ofgeschloss an de Projet de loi 
6341 ass ugeholl mat 60 Jo-Stëmmen.
Ont voté oui: Mmes Diane Adehm, Sylvie Andrich-
Duval (par Mme Christine Doerner), Nancy 
Arendt (par M. Jean-Paul Schaaf), MM. Fernand 
Boden, Lucien Clement, Mme Christine Doerner, 
MM. Emile Eicher, Félix Eischen, Mme Marie-Josée 
Frank, MM. Léon Gloden, Norbert Haupert, Ali 
Kaes, Marc Lies, Mme Martine Mergen (par M. 
Marcel Oberweis), MM. Paul-Henri Meyers, Lau-
rent Mosar, Marcel Oberweis, Gilles Roth, Jean-
Paul Schaaf, Mme Tessy Scholtes, MM. Marc 
Spautz, Robert Weber, Lucien Weiler, Raymond 
Weydert, Serge Wilmes et Michel Wolter (par M. 
Serge Wilmes);
MM. Marc Angel (par Mme Claudia Dall’Agnol), 
Alex Bodry, Mme Claudia Dall’Agnol, MM. Fer-
nand Diederich, Georges Engel, Ben Fayot, Claude 
Haagen, Jean-Pierre Klein, Lucien Lux, Mme Lydia 
Mutsch, MM. Roger Negri, Ben Scheuer et Mme 
Vera Spautz;
MM. André Bauler, Eugène Berger, Xavier Bettel, 
Mme Anne Brasseur, MM. Fernand Etgen, Paul 
Helminger, Claude Meisch, Mme Lydie Polfer et 
M. Carlo Wagner;
MM. Claude Adam, François Bausch, Félix Braz, 
Camille Gira, Henri Kox, Mmes Josée Lorsché et 
Viviane Loschetter;
MM. Jean Colombera, Gast Gibéryen, Jacques-
Yves Henckes et Fernand Kartheiser;
M. Serge Urbany.
Gëtt d’Chamber d’Dispens vum zweete Vote 
constitutionnel?
(Assentiment)
Dann ass dat esou décidéiert.
Eisen nächste Punkt ass de Projet de loi 6365 
iwwert de Sportlycée. D’Riedezäit ass nom Mo-
dell 1 festgeluecht an et hu sech bis elo 
ageschriwwen: d’Madame Scholtes, den Här 
Berger, d’Madame Lorsché an den Här 
Kartheiser. D’Wuert huet elo de Rapporteur 
vum Projet de loi, den honorabelen Här Claude 
Haagen. Här Haagen, Dir hutt d’Wuert.

9. 6365  - Projet de loi portant créa-
tion du Sportlycée
Rapport de la Commission de l’Éducation 
nationale, de la Formation professionnelle 
et des Sports

w  M. Claude Haagen (LSAP), rapporteur.- 
Merci, Här President. Madame Minister, Här 
Minister, Dir Dammen an Dir Hären, de Projet 
de loi 6365 portant création du Sportlycée ass 
de 17. November 2011 vun der Éducatiouns-
ministesch déposéiert ginn. Den 1. Dezember 
2011 sinn ech an der zoustänneger Kommis-
sioun als Rapporteur designéiert ginn an dee-
selwechten Dag hu mir och mat der Analys 
vum Projet de loi ugefaangen.

w  M. le Président.- Ech géif Iech alleguerte 
bieden nozelauschteren a wierklech déi privat 
Gespréicher da virun der Dier ze féieren. Merci.

w  M. Claude Haagen (LSAP), rapporteur.- De 
Projet de loi ass och vun der Chambre des 
Fonctionnaires et Employés publics esou wéi 
vum COSL aviséiert ginn. De Statsrot huet säin 
Avis den 20. Mäerz vun dësem Joer ginn, wou 
eng Opposition formelle betreffend d’Admissi-
ounskonditioune vun de Schüler dra war. Ech 
komme spéider nach eng Kéier op dës Opposi-
tion formelle zréck.
Här President, eng Struktur, déi et de jonke 
Mënschen erlaabt, fir Studium a Sport mat-
eneen ze verbannen, ouni op dat engt oder op 
dat anert ze verzichten, ass eng Doléance, déi 
schonn e gewëssenen Alter huet an op déi ganz 
ongedëlleg an der Lëtzebuerger Sportswelt 
gewaart gëtt. De Sportlycée ass déi adequat 
Äntwert, fir jonk Sportstalenter ze förderen. Ee 
Wee, dee vun eise Sportsfederatiounen an dem 
COSL natierlech ënnerstëtzt gëtt.
Vun 1989 un hate Sportler hei am Land 
schonns d’Méiglechkeet zwee- bis dräimol pro 
Woch an de Strukture vun de Centres de for-
mation vun der ENEPS an de Federatiounen 
nomëttes ze trainéieren. Haut schwätze mer vu 
ronn 550 Sportler a vu 15 Federatiounen, déi 
dëst schonns notzen. Vum Schouljoer 2001 u 
sinn d’Sportsklassen an de Lycée Aline Mayrisch 
integréiert ginn a vun 2007 u fonctionnéieren 
d’„sports-études” um Site vum INS als Annexe 
vum Lycée Aline Mayrisch.
D’Unzuel vun de Schüler ass kontinuéierlech a 
staark eropgaangen, vun 23 Schüler, pardon, 
73 Schüler am Joer 2007 bis 305 Schüler a Stu-
dente beim aktuelle Schouljoer. De Corollaire 
ass, datt d’Infrastrukturen ze kleng gi sinn an 
datt d’Lëtzebuerger Sportswelt elo ee Sportly-
cée mat deenen néidegen Infrastrukture 
brauch.
Ënnert dem Term Sportlycée regruppéiert sech 
elo eng Cellule de coordination des centres de 
formation fédéraux, déi bis elo am Départe-
ment ministériel des sports integréiert war an 
de Projet „sports-études”, deen als Objektiv 
huet, wéi säin Numm et scho seet, optimal 
Konditiounen an deenen zwee Beräicher fir 
Sportler ze schafen.
Déi zwee Haaptvolete vun dësem Gesetz sinn 
de pädagogesche Volet, wou den Enseigne-
ment, Tutorat, Internat an esou weider defi-
néiert gëtt, an de sportleche Beräich, wou de 
Suivi sportif, médical, paramédical an diété-
tique behandelt gëtt. Fir d’Rentrée vun dësem 
Schouljoer 2012-2013 wäerte mir am Sportly-
cée ongeféier 330 Schüler hunn, verdeelt am 
ganzen op 15 Klasse vu Septième bis Première 
am Secondaire, a vu Septième bis Neuvième 
am Secondaire technique. Fir eng komplett Of-
fer och am ganze Cycle supérieur kënnen unze-
bidden, gëtt mat anere Lycéeën zesumme-
geschafft, wéi dat bis elo zum Beispill beim 
Bouneweger Lycée gemaach ginn ass.
Dir Dammen an Dir Hären, an dësem Projet de 
loi gëtt net iwwert d’Sportinfrastrukturen, mä 
nëmmen - „nëmmen”, entre guillemets - 
iwwert de Fonctionnement vum Sportlycée of-
gestëmmt. Vu datt d’Infrastrukturen awer och 
grad esou wichteg sinn, wollt ech awer kuerz 
eng Kéier doriwwer schwätzen, och wa se, wéi 
gesot, net am Projet de loi selwer Bestanddeel 
sinn.
Dës Infrastrukturen, déi fir de Sportlycée néideg 
sinn, sinn emol e Schoulgebai fir 400 bis 450 
Schüler, eng Sportshal, déi als Struktur bei den 
INS kënnt, e weidere Parking fir 40 bis 50 
Autoen a schlussendlech en Internat mat enger 
Capacitéit fir 40 Schüler. Niewent den Infra-
strukture vum INS kann de Sportlycée och op 
d’Sportshale vum Campus Geesseknäppchen 
an op d’Coque zréckgräifen.
De Sportlycée garantéiert een Accueil vun hall-
wer aacht moies bis fënnef Auer nomëttes, eng 
Restauratioun fir ronn 400 Couvertë pro Dag, 
déi mam Service Restopolis vum Ministère de 
l’Éducation nationale ugebuede gëtt. All 
d’Schüler aus dem ënneschte Cycle mussen do 
iessen, wat awer kee Problem duerstellt, well 

momentan ronn 80% vun de Schüler op dës 
Offer vum Restaurant vum INS souwisou zréck-
gräifen, also domadder zefridde sinn.
An der zoustänneger Kommissioun huet sech 
de Sportsminister och ganz zouversiichtlech 
ginn, datt d’Schoulgebai an d’Internat vum 
Sportlycée fir d’Rentrée vun dësem Schouljoer 
fäerdeggestallt ginn.
Här President, Dir Dammen an Dir Hären, fir 
d’Missiounen an d’Objektiver vum Sportlycée 
am beschten ze beschreiwen, kann een dëst an 
dräi Stéchwierder résuméieren: Éischtens 
d’Réussite scolaire, zweetens d’Réussite sportive 
an drëttens d’Intégration sociale. Am Kader vun 
der Réussite scolaire adaptéiert de Sportlycée 
säi Stonneplang esou, dass d’Schüler all Dag 
genuch Zäit hunn, fir ze trainéieren. Dëst soll 
ëmmer am Aklang mat der Ausbildung an als 
Zil de Schoulofschloss hunn.
Net nëmme fir d’Schüler, mä och fir d’Ensei-
gnantë vum Sportlycée ass dëst eng nei Eraus-
fuerderung. De pädagogeschen Deel vum 
Sportlycée bedeit fir d’Professeren och méi eng 
grouss Flexibilitéit an hirem Enseignement, well 
eben d’Schüler duerch Training a Sportskompe-
titiounen net ëmmer do sinn.
Duerfir ass den Tutorat ëmsou méi wichteg. All 
Professer gëtt Tuteur vun enger gewëssener 
Zuel vu Schüler, déi an enger oder zwou Fede-
ratioune sinn. Den Tuteur behält den Iwwer-
bléck iwwert dem Schüler seng sportlech a 
schoulesch Fortschrëtter an ass fir de Kontakt 
tëschent dem Léierpersonal, den Elteren an den 
Trainer zoustänneg. Wann et am schoulesche 
Beräich Problemer sollte ginn, da kann de 
Schüler an den traditionellen Unterrecht ëm-
mer zréckgoen.
D’Réussite sportive, den zweete Punkt, hänkt 
vill vun der Organisation scolaire of, an an dë-
ser muss Plaz sinn, fir datt de Schüler seng 
sportlech Entwécklung a seng sportlech Ziler 
erreeche kann. Duerfir ass eng enk Zesummen-
aarbecht tëschent den zoustännege Federatiou-
nen an dem Sportler no de Prinzipie vum „long 
term athlete development“ néideg.
Dëse Prinzip, jo dëse Modell setzt haapt-
sächlech op physescht Kënne bei de Kanner a 
Jugendlechen, ouni en Ënnerscheed tëschent 
dem Héichleeschtungssport, dem Kompeti-
tiounssport oder dem Fräizäitsport ze maachen. 
Et handelt sech ëm ee kompletten Trainings- a 
Kompetitiounsprogramm, deen éischter op den 
Niveau vun der Entwécklung beim Sportler wéi 
sech op den Alter bezitt. D’Motricitéit vun de 
Schüler an d’Verhënnerung vun de Blessurë 
gëtt mat de Federatiounen iwwert d’Centres de 
formation am Sportlycée diskutéiert a be-
schwat.
Deen drëtte Punkt, dat ass d’Intégration so-
ciale, ass den drëtten Haaptobjektiv an der 
Struktur vun den „sports-études”. Den Défi fir 
Sport mat Léieren ze verbannen ass scho grouss 
genuch, mä Wäerter wéi de Respekt vun ane-
ren, Disziplin, Solidaritéit, den Équipëgeescht, 
sech kritesch mat Problemer auserneenzeset-
zen, sech sportlech ze entwéckele kënnt nach 
dobäi. Terme wéi Fairplay, Dopage wäerten 
ëmmer erëm optauchen an all Sportler, jo all 
Schüler soll a muss sech ëmmer mat all dëse 
Wäerter an Terme beschäftegen. Bei all deenen 
dräi Objektiver, mengen ech, ass et ee Wonsch 
vun de Verantwortleche vum Sportlycée, fir een 
optimalen Encadrement ze garantéieren.
Här President, am Avis vum Statsrot vum 20. 
Mäerz vun dësem Joer hat de Statsrot eng Op-
position formelle, wat d’Astellungskritäre vun 
de Schüler fir de Sportlycée betrëfft. Ech hunn 
dat scho gesot. A sengem Avis huet de Conseil 
d’État eng Propositioun gemaach, déi d’Artike-
len 11 an 12 vum Projet de loi betreffen. Dës 
Propositiounen hunn och een Impakt op de Li-
bellé vum Artikel 4 an domat op d’Missioune 
vum Comité de coordination.
Et ass eben dëse Comité de coordination, dee 
sech aus engem Delegéierte vum Éducatiouns-
ministère, aus dem Sportsministère, engem De-
legéierten aus dem Organisme central du sport 
a vun engem Directeur an Directeur adjoint ze-
summesetzt. Dës Membere gi mat engem 
Mandat, wat erneiert ka ginn, fir dräi Joer 
iwwer Arrêté ministériel vun der Éducatiouns-
ministesch genannt.
Den ursprünglechen Text vun dësem Projet de 
loi huet virgesinn, dass d’Kandidate fir de 
Sportlycée musse vun de Federatioune propo-
séiert ginn. Wann et méi Kandidate wéi Plaze 
sollte ginn, da géif de Comité de coordination 
Opnahmkritären opsetzen. Dës Formulatioun 
war dem Statsrot ze schwammeg an onprezis. 
D’Kritäre mussen an engem Règlement grand-
ducal festgehale ginn an och d’Kandidaten, déi 




